
JAꞌ SCARTA PABLO LI LA
STSꞌIBABE LI BUCHꞌUTIC
YICHꞌOJIC TAMUCꞌ LI

CAJVALTIC LI TE TAGALACIA
BALUMILE

1 Joꞌon Pabloun, joꞌon yajtacbalalun li Cajval-
tique. Maꞌuc crixchano li la stacun ta yalel li
scꞌop li Diose, schiꞌuc li la stꞌujune. Jaꞌ listꞌuj
li Jesucristoe schiꞌuc li Jtotic Dios li ischaꞌcuxes
loqꞌuel ta chꞌen li Jesucristoe. 2 Chajcꞌoponcutic
batel ta carta jchiꞌuc li jayvoꞌ li liꞌ jchiꞌuque, joꞌoxuc
li avichꞌojic xa ta mucꞌ eꞌuc li Cajvaltic li butic
oyoxuc li te ta Galacia balumile. 3Acꞌo yacꞌboxuc
ep slequilal yutsilal li Jtotic Diose schiꞌuc li Caj-
valtic Jesucristoe. Acꞌo spasboxuc ta jun avoꞌonic
li jujunoxuque. 4 Li Cajvaltic Jesucristoe laj yacꞌ
sba ta milel ta jcojtic jaꞌ yuꞌun lijlocꞌutic ta scꞌob
li cꞌustic chopol liꞌ ta balumile. Ti jech la spase,
yuꞌun jaꞌ jech iscꞌan li Jtotic Dios cuꞌuntique. 5 Jaꞌ
yuꞌun ta xꞌichꞌe o ta mucꞌ sbatel osil li Diose. Toj
lec ti jech ta xcꞌot ta pasele.

Jaꞌ scꞌoplal ti muc buchꞌu yan scꞌop ti chijcolutic
oe

6 Labal chcaꞌi ti oy jayvoꞌoxuc ti mu xa
xachꞌunic ti jaꞌ noꞌox chiscoltautic li Diose ti jaꞌ
laj yicꞌoxuque, ti ta slequil noꞌox yoꞌon chacuxiic
yuꞌun sbatel osil ta sventa li Cristoe. Yuꞌun yan
xa o cꞌusi achꞌunojic ti chanopic ti jaꞌ chacolic
oe. 7 Pero muc buchꞌu yan scꞌop ti chijcolutic oe,

jaꞌ noꞌox li cꞌusi laj calboxuque. Ti jech ta xcꞌot
ta pasel ta atojolique, jaꞌ ta scoj ti oy buchꞌutic
chayalbeic ti mu jechuc ta chꞌunel, jaꞌ yuꞌun
chchibaj o avoꞌonic. Yuꞌun yan o cꞌusi ta xalic
li cꞌu sba chijcolutique. Maꞌuc chalic ti jaꞌ noꞌox
chijcolutic yuꞌun li Cristoe. 8Buchꞌuuc noꞌox chtal
yalboxuc li scꞌop Dios ti mu coꞌoluc ti cꞌu sba
laj calboxuque, acꞌo mi joꞌoncutic, mi yajꞌangel
Dios, acꞌo acꞌbatuc yichꞌ vocol yuꞌun li Diose.
9 Calojboxuc xa onoꞌox pero chajchaꞌalbeic. Mi
oy buchꞌu chtal yalboxuc scꞌop Dios ti mu coꞌoluc
ti cꞌu sba achꞌunojique, acꞌo acꞌbatuc yichꞌ vocol
yuꞌun li Diose.

10 Ti jaꞌuc tsots scꞌoplal chcaꞌi ti jaꞌ lec chiyilic li
crixchanoetique, muc bu jech chcal ti jechuque.
Yuꞌun jaꞌ tsots scꞌoplal chcaꞌi ti jaꞌ acꞌo lec chiyil li
Diose, jaꞌ yuꞌun chcal ti acꞌo acꞌbatuc yichꞌ vocol li
buchꞌutic ti yano li cꞌusi chayalbeique. Ti jechuc to
coꞌon ti jaꞌ ta jcꞌan ti lec chiyilic li crixchanoetique,
yuꞌunmaꞌuc yajtunelun yaꞌel li Cristoe.

Jaꞌ scꞌoplal ti iꞌacꞌbat yabtel yuꞌun Dios li Pabloe
11 Li joꞌoxuc li coꞌol quichꞌojtic ta mucꞌ li Caj-

valtique, naꞌic me ti maꞌuc crixchano ti iyal ti jaꞌ
noꞌox chijcol ta sventa Jesucristo li laj calboxuc
avaꞌiique. 12 Maꞌuc crixchano iyal caꞌi, schiꞌuc
maꞌuc crixchano lischanubtas. Jaꞌ liyalbe stuc li
Jesucristoe.

13 Avaꞌiic jcꞌoplal li cꞌusi ijpas li cꞌalal jmoj
toꞌox cꞌusi jchꞌunojcutic jchiꞌuc li jchiꞌiltac ta is-
raelale, yuꞌun muc toꞌox bu jchꞌunoj ti jaꞌ noꞌox
chijcol ta sventa li Cristoe. Avaꞌiic ti ep ijcon-
train li buchꞌutic yichꞌojic ta mucꞌ li Cristoe. Ical

toꞌox ti taꞌox jchꞌaybe scꞌoplal li scꞌop Jesús ti
schꞌunojique. 14 Li cꞌustic jchꞌunojcutic toꞌox
jchiꞌuc li jchiꞌiltaque, joꞌonmás ep jchanoj. Jaꞌmuc
schanic lec li jchiꞌiltac ta chꞌiele. Yuꞌun li joꞌone
ta sloqꞌuel toꞌox coꞌon jchꞌunoj jech chac cꞌu chaꞌal
ischꞌunic li jtot jmeꞌcutic ta voꞌonee. 15-16 Pero
li Diose la onoꞌox stꞌujun li cꞌalal muc toꞌox bu
voqꞌuemune. Yuꞌun toj cꞌuxun ta yoꞌon jaꞌ yuꞌun
liyicꞌ ta stojol. Cꞌalal ista scꞌacꞌalil liyiqꞌue, liyacꞌbe
cojtaquin li Snichꞌone. Liyacꞌbe cabtel ta sventa
chacalbeic, joꞌoxuc li maꞌuc jꞌisraeloxuque, ti jaꞌ
noꞌox chijcol ta sventa li Snichꞌone. Li cꞌalal liyicꞌ
ta stojole, muc buchꞌu baꞌi ijacꞌbe li cꞌusi scꞌan ta
jpase. 17Muc bu xꞌa jacꞌbe ta Jerusalén li buchꞌutic
baꞌi onoꞌox ochemic ta yajtacbalaltac li Cristoe. Ta
ora noꞌox ijvocꞌ jba echꞌel ta taqui jamaltic li te ta
Arabia balumile. Tsꞌacal to lisut talel ta jteclum
Damasco.

18Cꞌalal ilocꞌ oxib jabile, jaꞌ to libat ta Jerusalén.
Jaꞌ to te icojtaquin li Pedroe, te ijchiꞌin joꞌlajuneb
cꞌacꞌal. 19 Te icojtaquin nojtoc li Jacoboe, jaꞌ li
yitsꞌin li Cajvaltique. Pero li yan yajtacbalaltac
li Cajvaltique, muc bu xcojtaquinic. 20 Li cꞌusi
ta jtsꞌibaboxuque, mu yuꞌunuc noꞌox ta jnop jtuc.
Snaꞌoj Dios ti melel scotole.

21 Tsꞌacal to libat ta Siria balumil schiꞌuc ta
jlumal, jaꞌ li Cilícia balumile. 22 Li buchꞌutic
yichꞌojic ta mucꞌ li Cajvaltic li te ta Judea balumile
mu toꞌox xiyojtaquinic. 23 Jaꞌ noꞌox yaꞌiojic ti
chalic jcꞌoplale: “Li buchꞌu liscontrainutic toꞌoxe,
ti taꞌox schꞌaybe scꞌoplal li scꞌop Jesucristo ti
jchꞌunojtique, li avie chal xa ti jaꞌ noꞌox chijco-
lutic ta sventa li Jesucristoe”, xi jcꞌoplal iyaꞌiic.

24 Iyalbeic coliyal Dios ta sventa ti quichꞌoj xa ta
mucꞌ li Cajvaltique.

2
Jaꞌ scꞌoplal ti lec iyaꞌiic li yan yajtacbalaltac li

Cajvaltic li cꞌu sba chal scꞌop Dios li Pabloe
1 Cꞌalal ilocꞌ chanlajuneb jabile, lichaꞌbat ta

Jerusalén jchiꞌuc li Bernabée. Iquicꞌ batel eꞌuc
li Titoe. 2 Libat ta Jerusalén yuꞌun jech liyalbe
Dios ti acꞌo xibate. Jaꞌ a jcꞌopon li banquilaletic
li buchꞌutic ta xalbeic scꞌop li Cajvaltic li más
ichꞌbilic tamucꞌ avuꞌunique. Jaꞌ a calbe yaꞌiic ti cꞌu
sba chacalbeic, li joꞌoxuc li maꞌuc jꞌisraeloxuque,
ti jaꞌ noꞌox chijcol o ta sventa li Cajvaltique. Yuꞌun
mimu jmojuc li cꞌu sba chcalcutique, oy yicꞌal mu
cꞌusi xtun o li cabtel li joꞌone. 3 Pero lec iyaꞌiic
li cꞌu sba chcal li scꞌop Diose. Li Tito li jchiꞌuc
batele, maꞌuc jchiꞌilcutic ta israelal, pero muc bu
xalic ti ta persa ta xichꞌ li circuncisione. 4 Pero
oy jayvoꞌ li buchꞌutic spꞌisoj sbaic ti yichꞌojic ta
mucꞌ li Cajvaltique, te capal iꞌochic ba ta mucul li
cꞌalal lijꞌochcutique. Yuꞌun jaꞌ chac yaꞌiic mi oy te
jchiꞌuc ti muc bu yichꞌoj li circuncisione. Yuꞌun
li joꞌotique jchꞌunojtic ti jaꞌ noꞌox chijcolutic ta
sventa li Cristoe. Pero ta scꞌanic ti acꞌo xijchaꞌoch
ta yajtunel li smantaltac Dios li iyal li Moisese. Jaꞌ
yuꞌun iyalic ti ta persa acꞌo yichꞌ circuncisión li
Titoe. 5 Pero mi jaꞌuc muc bu jchꞌuncutic jchiꞌuc
li Bernabée. Muc bu xcacꞌbecutic ta venta li cꞌusi
iyalique. Yuꞌun mu jcꞌancutic ti chjel ti jaꞌ noꞌox
chijcolutic ta sventa li Cajvaltique jech chac cꞌu
chaꞌal calojboxuque, yuꞌun jaꞌmelel.

6 Li banquilaletic li a jcꞌopon ti jaꞌ más ichꞌbilic
ta mucꞌ avuꞌunique, muc bu xiyalbeic mi oy cꞌusi
muc bu jech batem ta pasel cuꞌun. Li joꞌone mu
tsotsuc scꞌoplal chcaꞌi mi más ep li cꞌusi yilojique
schiꞌuc li cꞌusi spasojique. Yuꞌun li Diose mu
tsotsuc scꞌoplal chil li cꞌu sba jpasojcutique; coꞌol
yacꞌoj cabtelcutic. 7 Iyilic ti ta melel acꞌbil cabtel
yuꞌun li Diose ti chacalbeic li scꞌope, joꞌoxuc li
maꞌuc jꞌisraeloxuque, jech chac cꞌu chaꞌal acꞌbil
yabtel ti ta xalbe jchiꞌiltacutic ta israelal li Pedroe.
8 Li Dios li iꞌacꞌbat yabtel Pedro ti chalbe yaꞌiic li
scꞌop Dios li jchiꞌiltacutic ta israelale, jaꞌ liyacꞌbe
cabtel eꞌuc ti chacalbeic li scꞌope, joꞌoxuc li maꞌuc
jꞌisraeloxuque.

9 Cꞌalal iyilic ti acꞌbil cabtel yuꞌun li Diose, li Ja-
coboe, schiꞌucPedro, schiꞌuc Juan, jaꞌ li buchꞌumás
ichꞌbilic ta mucꞌ avuꞌunique, la stsac jcꞌobcutic
jchiꞌuc li Bernabée. Jaꞌ svinajeb ti jmoj li cabtel-
cutique. Jech lijcomcutic o jchiꞌuc li Bernabée ti
chijtuncutic yuꞌun li Dios li ta atojolic, joꞌoxuc li
maꞌuc jꞌisraeloxuque. Jaꞌ noꞌox jechic eꞌuc, jaꞌ te ta
xtuneic yuꞌunDios ta stojol li jchiꞌiltacutic ta israe-
lale. 10 Jaꞌ noꞌox listꞌabbuncutic ti acꞌo jcoltacutic
li meꞌonetique. Lec icaꞌi ti jech listꞌabbuncutique
yuꞌun jech onoꞌox ta jpas.

Jaꞌ scꞌoplal ti iꞌalbat yuꞌun Pablo li Pedroe ti muc
bu lec li cꞌusi ispase

11 Tsꞌacal to ital ta Antioquía li Pedroe, te licꞌot
eꞌuc. Li Pedroe icalbe ta satilal ti muc bu jech
li cꞌusi ispase. 12 Yuꞌun li ta baꞌie ischꞌun ti ba
schiꞌin ta veꞌel la achiꞌiltac li maꞌuc jꞌisraeletique.
Pero italic jayvoꞌ jchiꞌiltac ta israelal ti yichꞌojic

ta mucꞌ li Cajvaltique, tacbilic talel yuꞌun li Ja-
coboe. Jaꞌ li buchꞌutic schꞌunojic to ti persa ta
xichꞌic li circuncisione. Li Pedroe ixiꞌ mi chopol
chbat scꞌoplal jaꞌ yuꞌun mu xa bu ba schiꞌin ta
veꞌel la achiꞌiltaquique. 13 Li jchiꞌiltac ta israe-
lal ti yichꞌojic ta mucꞌ li Cajvaltique, jaꞌ ischan-
beic li cꞌusi ispas li Pedroe, maꞌuc ispasic li cꞌusi
schꞌunojique. Jaꞌ noꞌox jech eꞌuc li Bernabée, jaꞌ
ischan eꞌuc. Jmoj ispas scotolic. Jech mu xa bu
ba schiꞌinic ta veꞌel la achiꞌiltaquique. 14 Cꞌalal
iquil ti muc bu jech tspasic ti cꞌu sba yaloj li
Cajvaltique, jaꞌ yuꞌun lic calbe ta stojol scotolic li
Pedroe: “Joꞌote ta abicꞌtal lic achꞌun li mantaletic
cuꞌuntique, joꞌotic li jꞌisraelutique. Pero li avie
comem xa avuꞌun. Jaꞌ yuꞌun mu smeloluc ti ta
ora noꞌox ti mu xa xba achiꞌin ta veꞌel li buchꞌutic
yichꞌojic ta mucꞌ li Cajvaltic li maꞌuc jchiꞌiltic ta
israelale. Coꞌol schiꞌuc jaꞌ chavacꞌbe schꞌun eꞌuc li
mantaletic li comem xa avuꞌune”, xcut.

Jaꞌ scꞌoplal ti jaꞌ noꞌox chijcol ta sventa li Cajval-
tique

15 Jech icalbenojtoc li Pedroe: “Yuꞌun jꞌisraelutic
onoꞌox lijvocꞌutic li joꞌotique, jech caꞌiojtic onoꞌox
li smantaltac li Dios li iyal comel li Moisés ta
voꞌonee. Muc bu jechutic jech chac cꞌu chaꞌal li
jyanlum crixchanoetic li muc onoꞌox bu yaꞌiojic
li smantaltac li Diose, jaꞌ yuꞌun cꞌusiuc noꞌox ta
sjovilpasic. 16 Acꞌo mi caꞌiojbetic li smantaltac
li Diose, pero jnaꞌojtic xa ti maꞌuc to ta sventa
li smantaltac li Dios ti laj yal comel li Moisés ta
voꞌone ti lec chijyilutic o li Diose. Jnaꞌojtic xa
ti jaꞌ noꞌox lec chijyilutic o li Dios mi jchꞌunojtic

ti jaꞌ Cajcoltavanejtic li Jesucristoe. Jaꞌ yuꞌun
jchꞌunojtic xa ti jaꞌ noꞌox chijcol o ta sventa li
Jesucristoe. Muꞌyuc xa jmultic chijyilutic li Diose
ti jech jchꞌunojtique. Yuꞌun li smantaltac li Diose
muc buchꞌu xchꞌun yuꞌun, jaꞌ yuꞌun muc buchꞌu
ti muꞌyuc smul ta xꞌile yuꞌun li Diose ta sventa li
mantaletique.

17 ’Joꞌotic ti jchꞌunojtic ti lec xa chijyilutic Dios
ta sventa li Cristoe, mi ta jnoptic ti jaꞌ ta jta o
jmultic ti cꞌalal jaꞌ ta jpastic cꞌusi tscꞌan li Cristoe,
coꞌol schiꞌuc ta jnoptic ti jaꞌ li Cristo ta xacꞌ jsaꞌ
jmultique. Pero muc bu jech. 18 Yan mi jaꞌ
chlic jchaꞌnoptic ti jaꞌ chijcol mi ta jchꞌuntic scotol
smantaltac li Diose ti comem xa cuꞌuntique, jaꞌ oy
o jmultic chcꞌot. 19 Pero li avie mu xa jchꞌuntic ti
jaꞌ chijcol ta sventa li smantaltac li Diose yuꞌunmu
xchꞌun cuꞌuntic. Jaꞌ xa jchꞌunojtic ti jaꞌ chiscoltau-
tic li Cajvaltique, jaꞌ yuꞌunxuꞌ jaꞌ ta jpastic li cꞌustic
ta scꞌan li Diose. 20 Ti jaꞌ xa iquictatic schꞌunel
li mantaletique, yuꞌun jaꞌ ijchꞌuntic ti jaꞌ noꞌox
chijcol ta sventa li Cristoe, ti mu cꞌusi xuꞌ cuꞌun
jtuctique. Jech mu xa jventainojuc jba jtuctic,
jaꞌ xa sventainojutic li Cristoe, yuꞌun liꞌ xa oy ta
coꞌontique. Jaꞌyuꞌun jaꞌxa ta jpastic li cꞌustic leque
yuꞌun jchꞌunojtic xa ti jaꞌ chiscoltautic li Snichꞌon
li Diose. Yuꞌun toj cꞌuxutic ta yoꞌon jaꞌ yuꞌun iyacꞌ
sba ta milel ta jcojtic. 21 Li joꞌone mu jcꞌan mi jaꞌ
ta jpꞌajtic li slequilal yoꞌon li Diose. Ti yuꞌunuc jaꞌ
lec chijyilutic o li Dios li ta smantaltaque, muc bu
xꞌa chamuc ta cruz li Cristo ti jechuque”, xcut li
Pedroe.

3
Jaꞌ scꞌoplal ti mu xijcol ta sventa li smantaltac li

Diose; jaꞌ noꞌox chijcol ta sventa li Cristoe
1 Joꞌoxuc li avichꞌojic xa ta mucꞌ li Cajvaltic li

te ta Galacia balumile, muc bu pꞌijoxuc yuꞌun
laloꞌloatic xa. Maꞌuc xa achꞌunojic ti jaꞌ noꞌox chij-
colutic ta sventa li Jesucristoe. Li cꞌalal lic calcutic
avaꞌiique lec achꞌunic. Coꞌol schiꞌuc avil ta asatic
yaꞌel ti jocꞌol ta cruz li Cristoe yuꞌun lec jamal laj
calboxuc. 2 Jech chajacꞌboxuc: ¿Mi ta sventa ti
achꞌunbeic smantaltac Dios ti jech avichꞌic li Chꞌul
Espíritue, mi jaꞌ noꞌox ta sventa ti achꞌunic ti jaꞌ
Avajcoltavanejic li Cristoe? 3 ¿Mi mu to xanaꞌic
snopel? ¿Mimu xanaꞌic ti mu xuꞌ avuꞌunic chane-
les atuquic li yabtel li Chꞌul Espíritu ti la sliques ta
avoꞌonique? 4 Mu me alticuc noꞌox ti toj echꞌem
avichꞌic vocol li cꞌalal lic achꞌunique. Balinic me
la avocolique. 5 Li Diose ta jꞌechꞌel layacꞌbeic o
li Chꞌul Espíritue schiꞌuc laj yacꞌ avilic ep stsatsal
sjuꞌel. Ti jech icꞌot ta pasele, scꞌan chanopic mi jaꞌ
ta sventa ti achꞌunbeic li smantaltac li Diose,mi jaꞌ
noꞌox ta sventa ti achꞌunic ti jaꞌ chacolic ta sventa
li Cristoe.

6Naꞌicme ti jaꞌnoꞌox ta sventa ti ischꞌun ti chcꞌot
ta pasel li cꞌusi iꞌalbat yuꞌun Dios li Abrahame ti
muꞌyuc smul iꞌilee. 7 Jech ta jnaꞌtic o ti jaꞌ sni-
tilulutic li Abraham chijyil li Diose ti mi jaꞌ noꞌox
ta jchꞌuntic ti jaꞌ Cajcoltavanejtic eꞌuc li Diose.
8Yuꞌun li Diose snaꞌoj onoꞌox ti chachꞌunic eꞌuque,
joꞌoxuc li maꞌuc jꞌisraeloxuque, jech muꞌyuc amul
chayilic. Jaꞌ yuꞌun tsꞌibabil ta scꞌop Dios ti jech
iꞌalbat yuꞌun Dios li Abraham ta voꞌonee: “Joꞌot ta

aventa ti xmuybajic noꞌox crixchanoetic ta spꞌejel
balumil”, xꞌutat. 9 Jaꞌ yuꞌun li buchꞌutic coꞌol ta
schꞌunic jech chac cꞌu chaꞌal ischꞌun li Abrahame,
xmuybajic noꞌox eꞌuc jech chac cꞌuchaꞌal xmuybaj
li Abrahame, yuꞌun muꞌyuc smulic ta xꞌileic eꞌuc
yuꞌun li Diose.

10 Yan li buchꞌutic ta snopic ti jaꞌ ta xcolic ta
sventa li smantaltac li Diose, albil xa scꞌoplalic ti
ch‐acꞌbat yichꞌic vocol yuꞌun li Diose. Yuꞌun jech
onoꞌox tsꞌibabil ta scꞌop li Diose: “Li buchꞌutic mu
tsꞌacluc ta schꞌunic scotol li smantaltac li Diose li
tsꞌibabil comele, ta xꞌacꞌbat yichꞌic vocol yuꞌun li
Diose”, xi tsꞌibabil. 11 Jaꞌ svinajeb timuc bu lec chi-
jyilutic o li Dios ta sventa li smantaltaque. Yuꞌun
jech onoꞌox yaloj li Diose: “Li buchꞌumuꞌyuc smul
ta xquile, yuꞌun schꞌunoj ti joꞌon ta jcoltae, jaꞌ
chcuxi o sbatel osil”, xi li Diose. 12 Jaꞌ yuꞌun li
buchꞌu ta schꞌun ti chcoltaat yuꞌun li Diose, mu
cꞌusi ta spas ti jech chcole. Yan li buchꞌu ta snop
ti chcol ta sventa li smantaltac li Diose, jaꞌ persa
ta spas scotol li cꞌusi yaloj li Diose. Yuꞌun jech
tsꞌibabil ta scꞌop Dios ti jech yaloj li Diose: “Li
buchꞌu ta schꞌun scotol li jmantaltaque, jaꞌ chcuxi
o sbatel osil”, xi tsꞌibabil.

13 Yuꞌun mu xchꞌun cuꞌuntic li smantaltac li
Diose, jaꞌ yuꞌun iꞌay li Cristoe. Jaꞌ a yichꞌ vocol
ta jcojtic ta scoj ti mu xchꞌun cuꞌuntic li sman-
taltac li Diose. Yuꞌun jech tsꞌibabil ta scꞌop li
Diose: “Li buchꞌu ta xjocꞌanat ta teꞌ ta scoj smule,
yuꞌun onoꞌox albil yuꞌun Dios ti chichꞌ vocole”, xi
tsꞌibabil. Jaꞌ noꞌox jech scꞌoplal eꞌuc li Cajvaltique
yuꞌun jaꞌ iyichꞌ vocol ta jcojtique. 14 Jaꞌ yuꞌun jaꞌ
ta sventa ti avichꞌic ta mucꞌ li Jesucristoe, joꞌoxuc

li maꞌuc jꞌisraeloxuque, ti muꞌyuc amulic chayilic
eꞌuc li Diose jech chac cꞌu chaꞌal muꞌyuc smul iꞌile
li Abrahame. Schiꞌuc jaꞌ ta sventa ijchꞌuntic ti
jaꞌ Cajcoltavanejtic li Cristoe ti iquichꞌtic li Chꞌul
Espíritu ti yaloj onoꞌox Dios ti chijyacꞌbutique.

Jaꞌ scꞌoplal ti jaꞌ baꞌi iyal Dios li cꞌu sba chijcole,
jaꞌ tsꞌacal to iyal li smantaltaque

15 Li joꞌoxuc li coꞌol quichꞌojtic ta mucꞌ li Caj-
valtique, chacalbeic li cꞌu sba ta spasic li crixcha-
noetique. Cꞌalal mi oy jun vinic oy cꞌusi ta smelt-
sanbeic scꞌoplal schiꞌuc jun schiꞌile, ta spasbeic
lec sjunal, ta xacꞌ sbiic. Jech ta jꞌechꞌel imeltsaj o
yuꞌunic, muꞌyuc xa buchꞌu xuꞌ ta soc. 16 Pero li
cꞌusi yaloj onoꞌox li Diose, pero ¿mi jaꞌ xa van tsoc
yaꞌel? Li cꞌusi iꞌalbat li Abrahame jaꞌnoꞌox scꞌoplal
jun snitilul, jaꞌ li Cristoe. Maꞌuc jcꞌoplal jcotolcutic,
joꞌoncutic li snitiluluncutic li jꞌisraeluncutique.
17 Chacalbe avaꞌiic. Li cꞌusi baꞌi iꞌalbat Abraham
yuꞌun li Diose, jaꞌ iꞌalbat ti jaꞌ noꞌox chijcolutic
ta sventa ta jchꞌuntic ti jaꞌ chiscoltautic li Diose.
Ta más tsꞌacal cꞌalal echꞌem xaꞌox chanib ciento
schiꞌuc lajuneb schaꞌvinic (430) jabile, jaꞌ o iyal li
mantaletic li Diose. Peromuc bu jaꞌ ichꞌay scꞌoplal
li cꞌusi baꞌi iꞌalbat li Abrahame. 18 Ti jaꞌuc chijco-
lutic ta sventa li smantaltac Diose, mu persauc ta
jchꞌuntic ti jaꞌ chiscoltautic li Dios ti jechuque jech
chac cꞌu chaꞌal ischꞌun li Abrahame. Li Abrahame
jaꞌ noꞌox ta sventa ti ischꞌun ti jaꞌ ta xcoltaat yuꞌun
li Diose jech icol o.

Jaꞌ scꞌoplal li smantaltac li Diose ti jaꞌ noꞌox ta
sventa ta xquiltic o ti oy jmultique

19Pero ¿cꞌusi sventa li smantaltac li Diose chaꞌa?
mi xachiique, chacalbeic. Li mantaletic li iyal
li Diose maꞌuc sventa chijcol o. Jaꞌ noꞌox itun
sventa iyilic ti oy smulique. Jaꞌ itun cꞌalal to ital
li jun snitilul li Abraham li albil onoꞌox yuꞌun li
Diose, jaꞌ li Cristoe. Ti ital li Cristoe, jaꞌ ichꞌay
scꞌoplal li smantaltac li Diose. Chvinaj ti muꞌyuc
más tsots scꞌoplal iyaꞌi Dios li smantaltaque, yuꞌun
yajꞌangeltac noꞌox a albatuc liMoisese. LiMoisese
jaꞌ xa iyalbe li jtot jmeꞌcutic ta voꞌonee. 20 Pero
cꞌalal iyal Dios li cꞌu sba chijcole, mu mantaluc
noꞌox istac. Yuꞌun jaꞌ ba yalbe stuc Abraham li
Diose.

21 Pero mi chcaltic ti ichꞌay scꞌoplal li cꞌusi baꞌi
iyal Dios yuꞌun iyal li smantaltaque, muc bu jech.
Li mantaletic li iyacꞌ li Diose maꞌuc sventa chij-
tuqꞌuibutic o. Ti jaꞌuc chijtuqꞌuibutic o ta sventa
li mantaletic li iyal li Diose, muꞌyuc xa jmultic chi-
jyilutic li Dios ti jechuque. 22Pero tsꞌibabil ta scꞌop
Dios ti jcotoltic oy jmultique yoꞌ jech acꞌo jchꞌuntic
ti jaꞌ noꞌox chijcolutic ta sventa li Jesucristoe jech
chac cꞌu chaꞌal iꞌalbat onoꞌox Abraham ta voꞌone
yuꞌun li Diose.

23 Cꞌalal muc toꞌox bu talem li Cajcoltavanej-
tique, quichꞌojcutic onoꞌox li smantaltac li Diose,
joꞌoncutic li jꞌisraeluncutique, pero coꞌol schiꞌuc
yajtuneluncutic icaꞌicutic. Iyal coꞌoncutic ti mu
xijcolcutic oe, jaꞌ yuꞌun jaꞌnoꞌox la jchꞌuncutic ti ta
onoꞌox xtal li buchꞌu chiscoltauncutique. 24 Pero
oy stu li mantaletic ti muc xchꞌun cuꞌuncutique,
yuꞌun jaꞌ sventa li mantal lijtalcutic o ta stojol li
Cristoe. Jech muꞌyuc xa jmulcutic chijyiluncutic
li Dios ta sventa ti ijchꞌuncutic ti jaꞌ Cajcoltavane-

jcutic li Cristoe. 25 Yuꞌun ijchꞌuncutic xa ti jaꞌ
noꞌox chijcolcutic ta sventa li Cristoe, jech maꞌuc
xa yajtuneluncutic li smantaltac li Diose. Yuꞌun
mu xa jnopcutic ti jaꞌ chijcolcutic yuꞌune.

26 Ta sventa ti achꞌunojic xa eꞌuc ti jaꞌ cha-
colic ta sventa li Jesucristoe, joꞌoxuc li maꞌuc
jꞌisraeloxuque, jaꞌ yuꞌun coꞌol snichꞌnabutic xa
Dios jcotoltic. 27 Yuꞌun li cꞌu avepalic avichꞌic joꞌ
ta sventa li Cristoe, avalic ta jamal ti jaꞌ Avaj-
coltavanejic li Cristoe. 28 Jech muꞌyuc xa scꞌoplal
cꞌusi crixchanoal, mi jꞌisrael, mi maꞌuc jꞌisrael,
mi ochem ta jtunel, mi muc bu ochem ta jtunel,
mi vinic, mi ants, yuꞌun junutic xa noꞌox chijyil
li Jesucristoe. 29 Ta sventa ti snichꞌnaboxuc xa
li Cristoe, snitiluloxuc xa Abraham chayilic eꞌuc
li Diose yuꞌun coꞌol xa achꞌunojic jech chac cꞌu
chaꞌal ischꞌun li Abrahame. Jech ta onoꞌox xacolic
eꞌuc jech chac cꞌu chaꞌal albil onoꞌox yuꞌun Dios li
Abrahame.

4
1-2 Chacalbe avaꞌiic smelol li cꞌusi laj calbox-

uque. Jech chac cꞌu chaꞌal jun querem. Cꞌalal
cuxul to li stote, iyal ti jaꞌ ta xichꞌ comel li snichꞌon
li cꞌustic oy yuꞌun li cꞌalal mi ichame. Pero ta scoj
ti biqꞌuit to li quereme, mu to xuꞌ ta xichꞌ, yuꞌun
ta mantal to oy jech chac cꞌu chaꞌal jtunel. Jaꞌ
yuꞌun isaꞌ buchꞌu ta xchabibat li snichꞌone. Iyal
ti jayib jabil ta xchabibate. Cꞌalal mi itsꞌaqui li
jayib jabil yaloje, chlic yichꞌbe ta venta li cꞌustic
oy yuꞌun li stot li quereme. 3-5 Jaꞌ noꞌox jech eꞌuc li
joꞌotique, coꞌol toꞌox schiꞌuc jtunelutic yaꞌel li cꞌalal
jaꞌ toꞌox jchꞌunojtic li mantaletique, yuꞌun icaltic

ti jaꞌ chijcol oe. Pero yaloj onoꞌox li Dios ti chcꞌot
scꞌacꞌalil ti ta sventa li Snichꞌone chijyacꞌbutic li
cꞌustic oy yuꞌune. Li cꞌalal icꞌot scꞌacꞌalil li cꞌu
ora snopoj li Totile, istac talel li Snichꞌone. Cꞌalal
itale, jaꞌ jech chac cꞌu chaꞌal joꞌotic yuꞌun ivocꞌ ta
jun ants. Schiꞌuc jech chac cꞌu chaꞌal joꞌotic ti ta
mantal oyutique yuꞌun jnopojtic ti jaꞌ chijcol o ta
sventa li cꞌustic ta jpas jtuctique. Jaꞌ liscoltautic
jech snichꞌnabutic xa Dios ta sventa li Cajvaltique.

6 Ti snichꞌnaboxuc xa li Diose, laj xa yacꞌboxuc
li Chꞌul Espíritu jech chac cꞌu chaꞌal iyacꞌbe li
Snichꞌone. Jaꞌ ta sventain avoꞌonic. Jaꞌ ta sventa
li Chꞌul Espíritu li “Tata”, xavutic eꞌuc li Diose.
7 Maꞌuc xa jtuneloxuc yuꞌun li mantaletique.
Snichꞌnaboxuc xa li Diose. Ti snichꞌnaboxuc xa
li Diose, ta onoꞌox xayacꞌbeic eꞌuc li cꞌustic oy
yuꞌun ti yaloj onoꞌox ti chijyacꞌbutic ta sventa li
Snichꞌone.

Jaꞌ scꞌoplal ti scꞌan ti mu xa xcacꞌ jbatic ta jtunel
nojtoc yuꞌun li cꞌustic ijpastic toꞌox ta voꞌonee

8Cꞌalal mu toꞌox xavojtaquinic li Diose, jaꞌ toꞌox
latunic yuꞌun li cꞌustic maꞌuc Diose. 9 Pero li
avie xavojtaquinic xa li Diose. Más lec chcal ti
xayojtaquinic xa li Diose. Pero ¿cꞌu chaꞌal ti jaꞌ
chba achaꞌta li cꞌustic mu xcoltavane, li muꞌyuc
sbalile? ¿Mi yuꞌun chaꞌochic ta yajtunel nojtoc?
10Yuꞌun caꞌioj ti chachanbeic stalel li yan jchiꞌiltac
ta israelale yuꞌun chachabiic xa cꞌustic cꞌacꞌalil,mi
sliqueb jujun u,mi sliqueb jujun jabil, mi scꞌacꞌalil
qꞌuin jech chac cꞌu chaꞌal ta spasique. 11 Ta xcat
coꞌon avuꞌunic yuꞌun oy yicꞌal altic noꞌox ti laj
calboxuc li scꞌop li Cajvaltique.

12Li joꞌoxuc li coꞌol quichꞌojtic ta mucꞌ li Cajval-
tique, ta jcꞌan ti acꞌo jechoxuc jech chac cꞌu chaꞌal
li joꞌone, ti mu xa jaꞌuc tsots scꞌoplal chcaꞌi li man-
taletique. Mu xa cꞌusi scꞌan chcaꞌi jech chac cꞌu
chaꞌal mu cꞌusi scꞌan avuꞌunic avaꞌiic eꞌuc li cꞌalal
muc toꞌox bu achꞌunojique, yuꞌun mu xanaꞌic mi
oy mantal. Pero mu cꞌusi chopol apasojbecun ti
jech chacalbeique, yuꞌun noꞌox la achꞌunic loꞌloel.
13 Xanaꞌic ti ta scoj ti ipun ti te lijocꞌtsaj li yoꞌ bu
oyoxuque. Jaꞌ sba velta lic calboxuc ti jaꞌ noꞌox
ta sventa li Cajvaltic ti chijcole. 14 Cꞌalal abol
jba ta scoj ti ipune, muc bu xanaꞌlecun, muc bu
xapꞌajicun. Solel avichꞌicun ta mucꞌ jech chac cꞌu
chaꞌal ichꞌbil ta mucꞌ yajꞌangel li Diose. Jech chac
cꞌu chaꞌal Cristo avilicun. 15Pero li avie, ¿cꞌu chaꞌal
ti mu xa jechuc avoꞌonic ta jtojole? Li joꞌone chcal
ti oy cꞌusi lec chacꞌan toꞌox xapasbecune. Jnaꞌoj ti
jech toꞌox avoꞌonic ti chac apits loqꞌuel asatic yoꞌ
cꞌuxi chavacꞌbecun ti oyuc cꞌu xavutique. 16 Pero
li avie, ¿mi jaꞌ noꞌox avilicun o ta contra ti la
jpꞌijubtasoxuque?

17Li buchꞌutic ti mu jmojuc smelol chaschanub-
tasic jech chac cꞌu chaꞌal chajchanubtasique,
cꞌuxoxuc ta yoꞌonic yilel pero mu yuꞌunuc chas-
coltaic. Yuꞌun jaꞌ tscꞌanic ti acꞌo xavictauncu-
tic yuꞌun jaꞌ tscꞌanic ichꞌel ta mucꞌ li stuquique.
18 Ti jech chcale, mu yuꞌunuc jaꞌ chopol chcaꞌi
ti oy buchꞌu yan chtal schanubtasoxuque. Ti
jaꞌuc sventa chatuqꞌuibic oe, lec chcaꞌi ti jechuque,
yuꞌunmuc bu te jchiꞌucoxuc scotol cꞌacꞌal. 19Coꞌol
schiꞌuc jnichꞌnaboxuc, toj echꞌem chquichꞌ vocol
ta acojic nojtoc. Jech chac cꞌu chaꞌal jun ants ti
bu chichꞌ vocol li cꞌalal ta xcuxe. Cꞌalal mi iyil ti

cuxul ivocꞌ li yole, xmuybaj xa. Jaꞌ noꞌox jechun
eꞌuc, muc to bu ximuybaj avuꞌunic. Jaꞌ to mi
iquil ti chachꞌunic nojtoc ti jaꞌ noꞌox chacolic ta
sventa li Cristoe, jaꞌ to ximuybaj avuꞌunic. 20 Ti
teuc jchiꞌucoxuque,mucbu jech tsots chacalbeic ti
jechuque, yuꞌun te jqꞌueloj li cꞌu sba la avoꞌonique.
Ti jech tsots chacalbeic batele, yuꞌun toj yatel
coꞌon avuꞌunic.

Jaꞌ scꞌoplal li cꞌusi senyail li Agar li ochem ta
criaraile schiꞌuc li Sara limuc bu ochem ta criaraile

21 Joꞌoxuc ti chacꞌan chachꞌunic li smantaltac
Diose, albecun caꞌi mi yuꞌun muc bu avaꞌiojic ti
coꞌol schiꞌuc yajtunelutic yaꞌel li mantaletic mi
jaꞌ ta jchꞌuntique. 22 Yuꞌun jech tsꞌibabil ta scꞌop
Dios ti iyil chaꞌvoꞌ schꞌamal li Abrahame. Li jun
quereme criarail li smeꞌe. Li june maꞌuc criarail
li smeꞌe. 23 Ti jech iyil yol li buchꞌu ochem ta
criaraile, jaꞌ li Agare, jaꞌ ispasic li cꞌusi iscꞌan
stuquique. Yan li buchꞌu muc bu ochem ta cri-
araile, jaꞌ li Sarae, iyil yol ta sventa ti yuꞌun jech
yaloj li Diose. 24-25Li chaꞌvoꞌ antsetique jaꞌ senyail
li cꞌusi iyal chaꞌchop li Diose, jaꞌ li iyalbe li Abra-
hame schiꞌuc li iyalbe li Moisese. Li Agar li ochem
ta criaraile, jaꞌ senyail li smantal Dios li iꞌalbat
li Moisés li te ta vits Sinaie, yuꞌun coꞌol schiꞌuc
yajtunelutic yaꞌel li mantaletique. Li snitilultac
li Agare, Agar iyacꞌbeic sbi li vits Sinaí li te ta
Arabia balumile. Li jchiꞌiltac ta israelal li te to
ta xcꞌotilanic ta mucꞌta chꞌulna ta Jerusalene, jaꞌ
yalabtac Agar yaꞌel, yuꞌun coꞌol schiꞌuc ochemic ta
jtunel ta scoj ti yacꞌojbeic yipal schꞌunel li sman-
taltac Diose. 26 Li joꞌotique jaꞌ xa jmeꞌtic yaꞌel li

Sara li muc bu ochem ta criaraile yuꞌun maꞌuc xa
yajtunelutic li mantaletique. Jaꞌ xa jteclumaltic li
achꞌ Jerusalén li te oy ta vinajele. 27 Yuꞌun jech
tsꞌibabil ta scꞌop li Diose:
Li jteclum Jerusalene, acꞌomi ta jchꞌaybe yajval,
pero ta tsꞌacale más ep ta xquicꞌbe talel yajval.
Li yajval li ta xquicꞌbe talele naca jaꞌ sventa li achꞌ

Jerusalene.
Yan li Jerusalén li liꞌ ta balumile mu tsotsuc

scꞌoplal chcom,
xi tsꞌibabil.

28 Li joꞌotic li quichꞌojtic ta mucꞌ li Cajvaltique,
coꞌolutic xa jech chac cꞌu chaꞌal li Isaac ti ta sman-
tal Dios ivoqꞌue, yuꞌun yaloj onoꞌox Dios eꞌuc ti
chijꞌochutic ta snichꞌnabe. 29 Li Ismael li ivocꞌ ta
sventa ispasic li cꞌusi la scꞌan stuquic li stot smeꞌe,
iyilbajin li Isaac li ivocꞌ ta sventa li Chꞌul Espíritue.
Jaꞌ noꞌox jech li avie, muc bu lec chijyilutic li
buchꞌutic ta snopic ti jaꞌ ta xcolic o ta sventa li
cꞌustic tspasic li stuquique. 30 Pero jech tsꞌibabil
ta scꞌop li Diose: “Nutso batel schiꞌuc yol li buchꞌu
ochem ta criaraile, yuꞌunmu xuꞌ ta xichꞌbe comel
li cꞌustic oy yuꞌun li stote. Jaꞌ ta xichꞌ comel li yol
li buchꞌu muc bu ochem ta criaraile”, xi tsꞌibabil.
31 Li joꞌotic li quichꞌojtic ta mucꞌ li Cajvaltique,
maꞌuc yolutic li buchꞌu ochem ta criaraile; jaꞌ
yolutic yaꞌel li buchꞌu muc bu ochem ta criaraile.
Jaꞌ yuꞌun albil onoꞌox ti joꞌotic chijꞌacꞌbat li cꞌustic
oy yuꞌun li Diose.

5
Jaꞌ scꞌoplal ti scꞌan ti ta jꞌechꞌel loqꞌuemutic o ta

jtunel ta sventa li smantaltac Diose

1 Joꞌotic li coꞌol toꞌox schiꞌuc yajtunelutic ta scoj
li cꞌusi ta jpastic ti calojtic ti jaꞌ chijcol oe, lis-
loqꞌuesutic xa li Cristoe. Jaꞌ yuꞌun scꞌan ti ta
jꞌechꞌeluc me loqꞌuemoxuc oe. Yuꞌunmi chanopic
ti jaꞌ to chacolic o mi chachꞌunic li smantaltac
li Dios li chayalbeic li jchiꞌiltaque, yuꞌun noꞌox
chachaꞌticꞌ abaic ta jtunel nojtoc.

2 Aꞌiic li cꞌusi chacalbeique, joꞌon li Pabloune.
Mi chanopic ti persa chavichꞌic li circuncisione ti
jaꞌ lec chayilic o li Diose, jaꞌ mu cꞌusi ta xtun o
avuꞌunic yaꞌel li Cristo ti jaꞌ liscoltautique. 3 Ta
xcal nojtoc. Li buchꞌu ta snop ti jaꞌ to lec ta xꞌileic
yuꞌun Dios mi ta xichꞌic li circuncisione, persa ta
schꞌunic scotol li smantal Diose. 4 Mi chanopic
ti jaꞌ to lec chayilic li Dios mi chachꞌunbeic li
smantaltaque, maꞌuc xa snichꞌnaboxuc li Cristoe,
yuꞌun jaꞌ mu xachꞌunic ti ta slequil yutsil noꞌox
yoꞌon li Dios ti muꞌyuc amulic chayilique. 5 Li
joꞌotique ta sventa li Chꞌul Espíritue jpatoj coꞌontic
ti muꞌyuc jmultic chijyilutic li Dios li cꞌalal chijcꞌot
ta stojole ta sventa ti jchꞌunojtic ti jaꞌ Cajcolta-
vanejtic li Cristoe. 6 Yuꞌun maꞌuc toj persa chaꞌi
li Cristomi quichꞌojtic li circuncisione, mimuc bu
quichꞌojtic li circuncisione. Li cꞌusi tsots scꞌoplale
jaꞌ ti chijcꞌuxubinvanutique, yoꞌ jech ta xcacꞌtic ta
ilel ti jchꞌunojtic ti jaꞌ Cajcoltavanejtic li Cajval-
tique.

7 Ta baꞌie lec achꞌunic. Li avie ¿cꞌu chaꞌal jaꞌ
achꞌunic li cꞌusi ta xalic li buchꞌutic jaꞌ noꞌox chas-
pajesic ta schꞌunel li cꞌusi melele? 8 Li cꞌustic
chalique maꞌuc ta sventa li Dios li isloqꞌuesutic ta
jtunele. Yuꞌun noꞌox lachaꞌochic ta jtunel. 9Naꞌic
me li cꞌu sba li svochesobil li pane. Acꞌo mi jutuc

noꞌox ta xichꞌ aqꞌuel pero ta xvoch o spꞌejel li pane.
Jaꞌ noꞌox jech eꞌuc, acꞌomi jun noꞌox li buchꞌu chal
ti oy cꞌusi yan scꞌan chachꞌunique, ta tsꞌacal chlic
epajuc. 10Li joꞌone jchꞌunoj ti ch‐abtej Cajvaltic ta
avoꞌonique jaꞌ yuꞌun mu xaten ta avoꞌonic li cꞌusi
coꞌol jchꞌunojtique. Yan li buchꞌutic ta schibajes
avoꞌonique, ta onoꞌox xꞌacꞌbat yichꞌic vocol yuꞌun
liDiose,mucꞌu tspasbuchꞌuuc, acꞌomi tsots yabtel
yichꞌoj.

11Oy buchꞌutic jech chal ti ta to xcal ti persa ta
xquichꞌtic li circuncisione. Ti jaꞌuc jech chcale,
muc buchꞌu chiscontrain ti jechuque, yuꞌun jaꞌ
tscꞌanic. Pero ta sventa ti chcal ti jaꞌnoꞌox chijcol o
ta sventa li icham ta cruz ta scoj jmultic li Cristoe,
jaꞌ yuꞌun chquichꞌ contrainel. 12 Ti oyuc cꞌuxi
svocꞌ sbaic loqꞌuel li buchꞌutic chayalbeic ti persa
chavichꞌic li circuncisione, jaꞌ lec ti jechuque,
yuꞌun jaꞌ noꞌox ta schibajes avoꞌonic.

13Li joꞌoxuc li coꞌol quichꞌojtic ta mucꞌ li Cajval-
tique, laj yicꞌoxuc xa li Diose, jaꞌ yuꞌun colemoxuc
xa. Ti colemoxuc xae, maꞌuc ta sventa ti chapa-
sic li cꞌusi chacꞌan atuquique. Jaꞌ ta sventa acꞌo
xacolta abaic schiꞌuc chacꞌuxubinan abaic. 14Mi
jaꞌ chachꞌunic ti jech yaloj li Diose: “Cꞌuxubino
me achiꞌilic jech chac cꞌu chaꞌal cꞌux chavaꞌi aba
atuque”, li xie, achꞌunic xa o scotol li smantal li
Dios yaꞌele. 15 Yan mi jaꞌ noꞌox chaliquesic cꞌope,
mi mu lecuc chavil abaique, pꞌijanic me, yuꞌun jaꞌ
noꞌox chasoc aba atuquic.

Jaꞌ scꞌoplal timu coꞌoluc li cꞌusi ta jcꞌantic schiꞌuc
li Chꞌul Espíritue

16 Jech chacalbeic, scꞌan ti acꞌo sventainoxuc li
Chꞌul Espíritue ti yoꞌ o xuꞌ avuꞌunic ti mu xapasic
li cꞌusi chacꞌan atuquique. 17 Yuꞌun li cꞌustic ta
jcꞌan jtuctique, ta scontrain sbaic yaꞌel schiꞌuc li
cꞌusi ta scꞌan li Chꞌul Espíritue. Yuꞌun mu coꞌoluc
li cꞌusi ta scꞌan li Chꞌul Espíritu schiꞌuc li cꞌusi ta
jcꞌan jtuctique. Ta sventa ti jech oy contrainel
ta coꞌontique, jaꞌ yuꞌun mu xuꞌ cuꞌuntic ta jpastic
li cꞌustic lec ti ta jcꞌan ta jpastique. 18 Pero mi
jaꞌ chapasic li cꞌusi chacꞌ anaꞌic li Chꞌul Espíritue,
achꞌunic xa o scotol li smantal Diose.

19 Li buchꞌutic jaꞌ tspasic li cꞌustic tscꞌan
stuquique, chvinaj li cꞌu sba ta spasique. Ta
xmulivajic, ta spasic scotol li cꞌustic chopole, mu
xqꞌuexavic o. 20 Cꞌusiuc noꞌox ta staic ta naꞌel, oy
buchꞌu ta xꞌilvanic, ta xcontrainvanic, muc bu lec
ta xil li schiꞌilique, xtiꞌet noꞌox yoꞌonic, toj jpꞌelic
ta cꞌop. Jaꞌ noꞌox ta scꞌanic ti lec oy li stuquique.
Ta stsob schiꞌilic yoꞌ coꞌol ta snopic ti ta svocꞌ sbaic
schiꞌuc li buchꞌutic yichꞌojic tamucꞌ li Cajvaltique.
21 Itꞌix noꞌox chaꞌiic, ta xmilvanic, ta xyacubic,
cꞌusiuc noꞌox ta sjovilpasic li cꞌalal ta xyacubique.
Chacalbeic nojtoc jech chac cꞌu chaꞌal calojboxuc
xa onoꞌoxe, li buchꞌutic jech ta spasique muc bu
ta xꞌochic li yoꞌ bu ta spas mantal li Diose.

22 Yan mi jaꞌ te ch‐ abtej ta coꞌontic li Chꞌul
Espíritue, ta jcꞌuxubinan jbatic, xijmuybajutic
noꞌox, jun coꞌontic, ta xcuch cuꞌuntic scotol, lec
ta jcꞌopon jbatic jcotoltic, chijcꞌuxubinvan, melel
scotol li cꞌustic chcaltique. 23 Ta jbicꞌtajes jbatic,
ta jpajes jbatic yoꞌ mu jpastic jelavel. Ti mi jaꞌ ta
jpastique, ijchꞌuntic xa o scotol li smantal Diose.
24 Joꞌotic li oyutic xa ta scꞌob li Cristoe, coꞌol schiꞌuc

icacꞌtic xa ta milel ta cruz yaꞌel li cꞌusi tscꞌan coꞌon
jtuctique, schiꞌuc li cꞌustic ta jpichꞌ o coꞌontique,
yuꞌunmu xa jpastic jech.

25 Yuꞌun jaꞌ chijcuxiutic o sbatel osil ta sventa
li Chꞌul Espíritue, jaꞌ yuꞌun scꞌan ti acꞌo cacꞌ jbatic
ta ventainel yuꞌun li Chꞌul Espíritue. 26 Mu me
jtoy jbatic, mu me joꞌcutic ta jcojtic ti xtiꞌet noꞌox
yoꞌonic li jchiꞌiltactique.

6
Jaꞌ scꞌoplal ti scꞌan acꞌo jcoltatic li buchꞌutic ta

xchibaj yoꞌonique
1 Li joꞌoxuc li coꞌol quichꞌojtic ta mucꞌ li Cristoe,

mi oy buchꞌu ipase ta canal avuꞌunic yuꞌun li
cꞌustic chopole, joꞌoxuc li ventainbiloxuc yuꞌun
li Chꞌul Espíritue, coltaic. Ta slequiluc noj me
avoꞌonic xavalbeic. Naꞌic me ti jcotoltic coꞌol scꞌan
chispasutic ta canal li cꞌustic chopole. 2 Mi jech
chacolta abaique, yuꞌun jaꞌ achꞌunojbeic smantal
li Cristoe li yaloj ti scꞌan ta jcꞌuxubinan jbatique.

3Mi oy buchꞌu tsnop ti xuꞌ yuꞌun stuque, yuꞌun
tsnop ti oy xa lec stsatsal yoꞌone, yuꞌun noj me
chilbajin sba stuc. 4 Mi chacꞌan chanaꞌic mi lec
li cꞌusi apasic li jujunoxuque, jaꞌ scꞌan ti chavaꞌi
abaic mi lec li cꞌustic chapasique. Yuꞌun mi jaꞌ
noꞌox ta jqꞌueltic li cꞌusi ta spas li jchiꞌiltique, mu
xcaꞌi jba jtuctic li cꞌusi ta jpastic jtuctique, lec
chcaꞌi jbatic. Pero mi lic caꞌi jbatique, jaꞌ chquiltic
o mi lec ti cꞌustic ta jpastique. 5 Yuꞌun li cꞌusi ta
jpastique, joꞌotic ta jba jtuctic li jujunutique.

6 Li buchꞌutic ta xchanubtasat ta scꞌop li Diose,
acꞌo me yacꞌbe li cꞌustic ta xtun yuꞌun li jchanub-
tasvaneje.

7Mume xaloꞌloatic. Yuꞌunme jaꞌ chcꞌot ta pasel
li cꞌusi yaloj li Diose. Li cꞌusi ta jpastique jaꞌ jech
chcꞌot jtatic li bu orae. 8 Mi jaꞌ noꞌox ta jpastic li
cꞌusi ta jcꞌan jtuctique, jaꞌ noꞌox jech chopol li cꞌusi
chcꞌot jtatique, ta chꞌayel chijbat o sbatel osil. Yan
mi jaꞌ ta jpastic li cꞌusi ta scꞌan li Chꞌul Espíritue, jaꞌ
lec li cꞌusi chcꞌot jtatique, jaꞌ chijcuxiutic o sbatel
osil. 9 Jaꞌ yuꞌun scꞌan ti mu jchibajes coꞌontic
ta spasel li cꞌustic leque. Yuꞌun mi mu xchibaj
coꞌontic ta spasele, ta me xcꞌot scꞌacꞌalil ta jtatic
li cꞌusi leque. 10 Mi chquiltic ti oy abol sbaic li
crixchanoetique, acꞌo jcꞌuxubintic. Jaꞌ más persa
scꞌan ta jcꞌuxubintic li buchꞌutic coꞌol quichꞌojtic ta
mucꞌ li Diose.

Jaꞌ scꞌoplal li Pablo ti más tsots scꞌoplal iyaꞌi ti
iyal ti icham ta cruz li Cristoe

11Qꞌuelavilic ti lecmucꞌtic li jtsꞌib liꞌi, jaꞌ chanaꞌic
o ti joꞌon la jtsꞌibaboxuc jtuc li jaychol liꞌi. 12 Li
buchꞌutic chayalbeic ti persa chavichꞌic li circun-
cisione, yuꞌun jaꞌ tscꞌanic ti lec ch‐ ileic yuꞌun li
yan jchiꞌiltac ta israelale. Mu scꞌanic ti chichꞌic
contrainele, jaꞌ yuꞌun mu xalic ti jaꞌ noꞌox chijcol
ta sventa ti icham ta cruz li Cristoe. 13Li buchꞌutic
chalic ti persa chavichꞌic li circuncisione, mu
xchꞌun yuꞌunic scotol li mantaletique. Jaꞌ noꞌox
chalic ti persa acꞌo xavichꞌic li circuncisione yoꞌ
jaꞌ lec ta xꞌileic o ta sventa ti oy xa senyail yuꞌunic
ta abecꞌtalique. 14 Li joꞌone mu cꞌu tspas mi muc
bu ichꞌbilun ta muqꞌue. Jaꞌ noꞌox ta jcꞌan ti jaꞌ

noꞌox chcal ti icham ta cruz ta scoj jmultic li Caj-
valtic Jesucristoe. Ta sventa ti ichame, liscolta, jaꞌ
yuꞌun coꞌol schiꞌuc chamemun xa yaꞌel ta sventa
li cꞌustic oy li liꞌ ta balumile yuꞌun mu xa tsot-
suc scꞌoplal chcaꞌi. 15 Yuꞌun maꞌuc toj persa mi
quichꞌojtic li circuncisione, mi muc bu quichꞌojtic
li circuncisione. Jaꞌ tsots scꞌoplal ti jeltabil xa li
coꞌontique. 16 Acotolic li jayvoꞌ jech achꞌunojic
jech chac cꞌu chaꞌal laj cale, junuc o me avoꞌonic.
Naꞌic me ti ta onoꞌox xascꞌuxubinic li Diose yuꞌun
snichꞌnaboxuc xa o.

17Muxamebuchꞌuxal timaꞌucyacꞌojbuncabtel
li Cajvaltique yuꞌun oy slutꞌmal jbecꞌtal jaꞌ ta xv-
inaj o ti ep litun yuꞌun li Cajvaltic Jesuse. Yuꞌun
yan sba iquichꞌ vocol.

18 Li joꞌoxuc li coꞌol quichꞌojtic ta mucꞌ li Caj-
valtic Jesucristoe, acꞌo yacꞌboxuc acotolic ep sle-
quilal yutsilal li Cajvaltique.



xxiii

Achʼ Testamento: Jaʼ scʼoplal ti jaʼ
Cajcoltavanejtic li Cajvaltic Jesucristoe

New Testament in Tzotzil San Andres; tzo
(MX:tzo:Tzotzil)

copyright © 1983Wycliffe Bible Translators, Inc.

Language: Tzotzil

Dialect: San Andres

Translation by: Wycliffe Bible Translators, Inc.

Tzotzil, San Andrés [tzo], Mexico
Copyright Information

© 1983, Wycliffe Bible Translators, Inc.
This translation text is made available to you under the terms of the
Creative Commons License: Attribution-Noncommercial-No Derivative
Works. (http:// creativecommons.org/ licenses/ by-nc-nd/ 3.0/) In addition,
you have permission to port the text to different file formats, as long as you
do not change any of the text or punctuation of the Bible.
You may share, copy, distribute, transmit, and extract portions or quo-
tations from this work, provided that you include the above copyright
information:

Youmust give Attribution to the work.
You do not sell this work for a profit.
You do not make any derivative works that change any of the actual

words or punctuation of the Scriptures.
Permissionsbeyond the scopeof this licensemaybeavailable if youcontact
us with your request.
The New Testament

in Tzotzil

© 1983, Wycliffe Bible Translators, Inc.
This translation is made available to you under the terms of the Creative
Commons Attribution-Noncommercial-No Derivatives license 4.0.
Youmay share and redistribute this Bible translation or extracts from it in
any format, provided that:

You include the above copyright and source information.
You do not sell this work for a profit.
You do not change any of the words or punctuation of the Scriptures.

http://www.wycliffe.org
http://www.ethnologue.org/language/tzo
http://creativecommons.org/licenses/by-nc-nd/3.0/
http://creativecommons.org/licenses/by-nc-nd/4.0/
http://creativecommons.org/licenses/by-nc-nd/4.0/


xxiv

Pictures included with Scriptures and other documents on this site are
licensed just for use with those Scriptures and documents. For other uses,
please contact the respective copyright owners.

2014-04-30

PDF generated using Haiola and XeLaTeX on 11 Nov 2022 from source files
dated 29 Jan 2022
6d889578-fb69-5afe-ad9b-d72780a156f2


	GÁLATAS

